
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ 
ᐱᔭᕇᕈᑎᒋᓪᓗᒋᑦ ᐅᓂᒃᑳᖏᑦ 

ᐃᓕᓴᕐᓯᓂᖅ ᐊᒻᒪᓗ ᒪᒥᓴᕈᑎᖃᕐᓂᖅ ᑕᐃᔅᓱᒪᓂ ᑕᒻᒪᕈᑎᒥᓂᕐᓂᒃ
1 ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓴᖅᑭᑎᑦᑎᓚᑦᑖᕆᐊᓖᑦ ᓈᒪᔪᒥᒃ ᑭᓪᓕᓯᓂᐊᖅᑏᑦ ᐅᓂᒃᑳᖏᓐᓂᒃ ᑲᓇᑕᐅᑉ ᒐᕙᒪᒃᑯᖏᓐᓄᑦ 

ᐊᒻᒪᓗ ᐃᓕᓴᕆᔭᐅᓪᓚᑦᑖᖁᔨᓗᑎᒃ ᐅᓂᒃᑳᓂᒃ ᖃᐅᔨᔭᐅᓯᒪᔪᓂᒃ.

2
ᑭᓪᓕᓯᓂᐊᖅᑏᑦ ᑕᐃᔅᓱᒪᓂᓕᓴᐃᑦ ᓄᐊᓯᒪᔭᖏᑦ (ᐅᓂᒃᑳᑦ, ᑐᑭᓯᐅᒪᔾᔪᑎᔅᓴᐃᑦ ᐅᓂᒃᑳᒥᓃᓪᓗ) ᑕᑯᔭᔅᓴᐅᔪᓐᓇᕆᐊᓖᑦ ᑕᒪᕐᒥᒃ 
ᐱᖃᑕᐅᓯᒪᔪᓄᑦ ᐊᒻᒪᓗ ᑭᓇᑐᐃᓐᓇᕐᒧᑦ ᖃᐅᔨᔪᒪᔪᒧᑦ ᑐᑭᓯᑦᑎᐊᕈᒪᔪᓄᑦ ᐊᒻᒪᓗ ᑕᑯᑎᑦᑎᑦᑎᐊᕈᒪᒐᔭᖅᑐᓄᑦ ᕿᑭᖅᑕᓂ 
ᐊᑐᖅᑕᐅᓪᓚᑦᑖᓚᐅᕐᓯᒪᔪᓂᒃ.

3 ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐸᓖᓯᒃᑯᓪᓗ ᐃᓕᓴᕐᓯᓚᑦᑖᕆᐊᓖᑦ ᐃᑲᔫᑎᖃᕐᓯᒪᓂᖏᓐᓂᒃ ᐃᓄᐃᑦ ᐸᓖᓯᒥᐅᒥᓃᑦ ᐃᓚᖏᓪᓗ 
ᐃᖅᑲᓇᐃᔮᖏᓐᓄᑦ ᐸᓖᓯᒃᑯᑦ ᕿᑭᖅᑕᓂ.

4
ᑲᓇᑕᐅᑉ ᒐᕙᒪᒃᑯᖏᑦ ᐋᖅᑮᔭᕆᐊᓖᑦ ᑕᓪᓗᕈᑎᒧᑦ (Dundas Harbour) ᐊᐅᓪᓛᖅᑎᑕᐅᓚᐅᕐᓯᒪᔪᒥᓂᕐᓄᑦ ᑮᓇᐅᔭᓂᒃ 
ᐸᐸᑕᐅᓂᐊᖅᑐᓂᒃ ᑭᖑᕚᖏᑦ ᐃᓚᒌᑦ ᐊᕕᑎᑕᐅᓚᐅᕐᓯᒪᔪᑦ ᐊᐅᓪᓛᖅᑎᑕᐅᓂᒥᓂᖏᑦ ᐱᓪᓗᒋᑦ ᐊᐅᓪᓚᖃᑦᑕᕈᓐᓇᖁᓪᓗᒋᑦ 
ᑭᙵᕐᓂᑦ ᐃᑉᐱᐊᕐᔪᒻᒧᑦ ᐃᓚᖏᓐᓂᒃ ᑕᑯᔭᖅᑐᕐᓗᑎᒃ.

5 ᑲᓇᑕᐅᑉ ᒐᕙᒪᒃᑯᖏᑦ ᑮᓇᐅᔭᖃᖅᑎᑦᑎᒋᐊᓖᑦ ᓄᓇᒋᕙᑦᑕᒥᓂᖏᓐᓄᑦ ᒪᒥᓴᕆᐊᖃᑦᑕᕈᑎᔅᓴᓂᒃ ᐃᓚᒌᓄᑦ ᐊᑦᑐᖅᑕᐅᓯᒪᔪᓄᑦ 
ᐊᑐᕈᓐᓃᖅᑎᑕᐅᓚᐅᕐᓯᒪᓂᖏᓐᓄᑦ ᐅᑯᐊ ᕿᕕᑦᑑᖅ, ᐹᓪᓚᕝᕕᒃ ᖁᕐᓗᑑᕐᓗ (ᕿᑭᖅᑕᓂ) ᓄᓇᓕᓐᓂᑦ.

6 ᑲᓇᑕᐅᑉ ᒐᕙᒪᒃᑯᖏᑦ ᐊᑭᓖᔭᕆᐊᓖᑦ ᐊᑭᖏᓐᓂᒃ ᐃᓄᐃᑦ ᓇᓂᓯᓇᓱᑦᑎᓪᓗᒋᑦ ᑕᑯᔭᖅᑐᖃᑦᑕᑎᓪᓗᒋᓪᓗ ᐃᓗᕕᖅᑕᐅᓯᒪᕕᖏᓐᓄᑦ 
ᐃᓚᖏᑕ ᐃᓅᒍᓐᓃᓚᐅᕐᓯᒪᔪᒥᓃᑦ ᖃᓪᓗᓈᑦ ᓄᓇᖓᓐᓂ ᐋᓐᓂᐊᕕᓕᐊᕐᓯᒪᓪᓗᑎᒃ, ᐊᓂᒍᐃᔪᓐᓇᖁᓪᓗᒋᑦ ᐃᓚᒌᑦ.

ᐱᔪᓐᓇᕐᓯᑎᑦᑎᒋᐊᕐᓂᖅ ᐃᓄᐃᑦ ᐊᐅᓚᑦᑎᒍᓐᓇᕐᓂᖏᓐᓂᒃ

7
ᓄᓇᕗᒻᒥ ᒪᓕᒐᓕᐅᕐᕕᒃ ᐃᓕᓯᓪᓚᑦᑖᕆᐊᓖᑦ ᓄᓇᕗᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᐋᖅᑭᑦᑕᐅᓚᐅᕐᓯᒪᒻᒪᑕ ᓄᓇᕗᒻᒥ ᓄᓇᑖᕐᓂᕐᒧᑦ 
ᐊᔩᖃᑎᒌᒐᓱᓐᓂᖅ ᐃᖏᕐᕋᔾᔪᑕᐅᓪᓗᓂ ᐃᓄᐃᑦ ᓇᒻᒥᓂᖅ-ᐅᓚᑦᑎᔪᓐᓇᕐᓂᖏᓐᓂᒃ, ᐊᒻᒪᓗ, ᑕᐃᒪᐃᒻᒪᑦ, ᐃᓄᐃᑦ ᑐᕌᒐᖏᑦ 
ᐱᔪᒪᓯᒪᔭᖏᓪᓗ ᓯᕗᒧᐊᑦᑎᑕᐅᔪᓐᓇᕐᖓᑕ ᓯᕗᒧᐊᑦᑎᑕᐅᔭᕆᐊᖃᖅᑐᑎᓪᓗ ᐊᖅᑯᑎᒋᓗᒋᑦ ᓄᓇᕗᑦ ᒐᕙᒪᒃᑯᖏᑦ ᑲᑐᔾᔨᖃᑎᖃᕐᓗᑎᒃ 
ᐃᓄᐃᑦ ᑲᑐᔾᔨᖃᑎᒌᖏᓐᓂᒃ.

8 ᓄᓇᕗᑦ ᒐᕙᒪᒃᑯᖏᑦ ᑲᒪᖃᑦᑕᕆᐊᓖᑦ ᖃᐅᑕᒫᑦ ᐊᐅᓚᓂᐅᔪᓂᒃ ᒪᓕᓪᓗᑎᒃ ᑲᒪᒋᔭᔅᓴᖏᓐᓂᒃ ᑲᒪᒋᔭᔅᓴᒫᖏᓐᓂᓪᓗ ᒪᓕᓪᓗᒋᑦ 
ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑏᑦ ᐊᒻᒪᓗ ᑎᑎᕋᕐᓯᒪᓂᖓ 35 ᐱᖁᔭᕐᔪᐊᓂᑦ.

9
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐋᖅᑮᔭᕆᐊᓖᑦ ᐱᓕᕆᐊᕐᒥᒃ ᐃᓄᓐᓂᒃ ᐱᕙᓪᓕᐊᑎᑦᑎᔪᓐᓇᓂᐊᖅᑐᒥᒃ 
ᐊᑐᖅᑎᑦᑎᔪᓐᓇᓂᐊᖅᑐᒥᓪᓗ ᐊᐅᓚᑦᑎᓂᕐᒧᑦ ᐃᓕᓯᒪᔭᐅᔪᓂᒃ ᐊᑐᕆᐊᖃᕐᓂᐊᖅᑕᖏᓐᓂᒃ ᐱᔪᓐᓇᕐᓯᑎᑦᑎᕚᓪᓕᓂᕐᒧᑦ 
ᐊᐅᓚᑦᑎᕕᖏᑎᒍᑦ ᐊᒻᒪᓗ ᓄᓇᓕᓐᓂᑦ ᐱᖃᑕᐅᑎᑦᑎᓂᒃᑯᑦ ᑕᒪᐃᓐᓂᒃ ᐃᓄᖁᑎᖏᓐᓂᒃ.

10 ᓄᓇᕗᑦ ᑲᓇᑕᐅᓪᓗ ᒐᕙᒪᒃᑯᖏᑦ ᐊᑐᕆᐊᓖᑦ ᑕᒪᕐᒥᒃ ᐱᓂᐊᕈᑎᒋᒋᐊᖃᖅᑕᓕᒫᖏᓐᓂᒃ ᐱᓕᕆᐊᖏᑦ ᐱᔨᑦᑎᕋᐅᑎᖏᓪᓗ 
ᑭᒃᑯᑐᐃᓐᓇᕐᓄᑦ ᓄᓇᕗᒻᒥ ᐊᑐᕋᔅᓴᐅᖁᓪᓗᒋᑦ ᓄᓇᓖᑦ ᐃᓗᐊᓂ.

11
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐋᖅᑮᔭᕆᐊᓖᑦ ᐋᖅᑭᓯᒪᓂᕆᓂᐊᖅᑕᖏᓐᓂᒃ (ᑐᙵᕕᖏᑦ, ᐊᑐᐊᒐᑦ ᐱᓕᕆᔾᔪᓯᖏᓪᓗ) 
ᑕᒪᕐᒥᒃ ᓇᒻᒥᓂᓕᓐᓄᑦ, ᑭᒃᑯᑐᐃᓐᓇᕐᓄᑦ ᖃᐅᔨᓴᕐᓂᒧᓪᓗ ᐱᓕᕆᕕᓐᓄᑦ ᐊᑐᖅᑕᐅᖃᑦᑕᕋᔭᖅᑐᓂᒃ ᑲᒪᒋᔭᖃᕐᓂᕐᒧᑦ 
ᑐᓴᕆᐊᕐᕕᖃᕐᓂᕐᒥᒃ ᐃᓄᓐᓂᑦ.

12
ᖃᐅᔨᒪᒋᐊᕐᓗᑎᒃ ᐃᓄᐃᑦ ᐃᓕᖅᑯᓯᖓᑦ ᑐᑭᓯᐅᒪᔭᐅᑦᑎᐊᓂᕐᓴᐅᒐᓗᐊᕐᒪᖔᖅ ᒐᕙᒪᒃᑯᓐᓂᒃ ᐃᖅᑲᓇᐃᔭᖅᑎᓂᒃ 
ᐃᖅᑲᓇᐃᔮᖃᕐᐸᑦᑐᓂᒃ ᐊᑦᑐᐃᓂᖃᕐᐸᑦᑐᓂᒃ ᐃᓄᓐᓄᑦ, ᒐᕙᒪᒃᑯᑦ ᓄᓇᕗᒻᒥ ᑲᓇᑕᒥᓗ, ᐃᑲᔪᖅᑎᖃᕐᓗᑎᒃ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂ, ᐋᖅᑮᔭᕆᐊᓖᑦ ᑲᔪᓯᑎᑦᑎᓗᑎᓪᓗ ᐃᓕᖅᑯᓯᓕᕆᓂᕐᒥᒃ ᐃᓕᓐᓂᐊᓂᕐᒥᒃ ᑕᒪᕐᒥᒃ ᐃᖅᑲᓇᐃᔭᖅᑎᓄᑦ.

13 ᓄᓇᕗᑦ ᑲᓇᑕᐅᓪᓗ ᒐᕙᒪᒃᑯᖏᑦ, ᐊᒻᒪᓗ ᑕᒪᕐᒥᒃ ᐃᓄᐃᑦ ᑲᑐᔾᔨᖃᑎᒌᖏᑦ, ᐃᑉᐱᒍᓱᑦᑎᐊᕆᐊᓖᑦ ᐃᓚᓕᐅᔾᔨᓗᑎᓪᓗ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐊᒻᒪᓗ ᐃᓄᐃᑦ ᖃᐅᔨᒪᔭᖏᓐᓂᒃ ᑕᒪᕐᒥᒃ ᑐᑭᓕᐅᕈᑎᒋᕙᑦᑕᓕᒫᖏᓐᓂᒃ ᓄᓇᕗᒻᒥ.

14 ᑲᓇᑕᐅᑉ ᒐᕙᒪᒃᑯᖏᑦ ᐃᕐᖐᓐᓇᖅ ᑲᔪᓯᑎᑦᑎᑦᑕᐅᑎᒋᒋᐊᓖᑦ ᑲᑐᔾᔨᖃᑎᒌᑦ ᓄᓇᕐᔪᐊᕐᒥ ᓇᓗᓇᐃᕈᑎᒋᓯᒪᔭᖏᓐᓂᒃ ᐱᔪᓐᓇᐅᑎᓂᒃ 
ᓄᓇᖃᖅᑳᕐᓯᒪᔪᓄᑦ ᐃᓕᓯᒪᙱᒃᑲᓗᐊᕐᓗᑎᒃ.

ᐱᔪᓐᓇᕐᓯᑎᑦᑎᒋᐊᒃᑲᓂᕐᓂᖅ ᐃᓄᐃᑦ ᐃᓕᖅᑯᓯᖓᓐᓂᒃ
15 ᓄᓇᕗᑦ ᒐᕙᒪᒃᑯᑦ ᐃᓕᓐᓂᐊᕐᓂᓕᕆᔨᒃᑯᖏᑦ ᐋᖅᑮᔭᕆᐊᓖᑦ ᓯᐊᒻᒪᖅᑎᕆᓗᑎᓪᓗ ᐃᓄᑦᑎᑐᑦ ᐊᒻᒪᓗ ᐃᓄᓐᓄᑦ-ᑐᕌᖓᔪᓂᒃ 

ᐃᓕᓐᓂᐊᕈᑎᔅᓴᓂᒃ ᓄᓇᓕᓕᒫᓄᑦ ᐊᒻᒪᓗ ᐃᓕᓴᕕᒻᒥ ᐃᖅᑲᓇᐃᔭᖅᑎᓄᑦ ᐊᑐᓕᖅᑎᑕᐅᓴᐃᕋᐃᖃᑦᑕᖁᓪᓗᒋᑦ.

16
ᓄᓇᕗᑦ ᒐᕙᒪᒃᑯᑦ ᐃᓕᓐᓂᐊᕐᓂᓕᕆᔨᒃᑯᖏᑦ ᐱᖃᓯᐅᔾᔨᔭᕆᐊᓖᑦ ᑕᐃᔅᓱᒪᓂᓕᓴᕐᓂᒃ ᐊᑐᖅᑕᐅᓂᑯᓂᒃ 
ᐃᓕᓐᓂᐊᑎᑦᑎᔾᔪᑎᒋᕙᑦᑕᖏᓐᓄᑦ ᑭᓪᓕᓯᓂᐊᖅᑏᑦ ᐅᓂᒃᑳᖏᓐᓂᒃ ᐱᓯᒪᔪᓂᒃ ᓄᓇᕗᒻᒥ ᐃᓕᓐᓂᐊᕐᓂᓕᕆᓂᕐᒧᑦ 
ᐃᓕᓐᓂᐊᕈᑎᔅᓴᖏᓐᓄᑦ.

17
ᓄᓇᕗᑦ ᒐᕙᒪᒃᑯᑦ ᐋᖅᑮᔭᕆᐊᓖᑦ ᐱᓕᕆᐊᔅᓴᖃᖅᑎᑦᑎᒋᐊᒃᑲᓂᕐᓗᑎᓪᓗ ᐊᑐᖅᑎᑦᑎᒋᐊᕈᑕᐅᓂᐊᖅᑐᓂᒃ ᑭᖑᕚᕇᑦ 
ᐊᑐᕐᓯᒪᔭᖏᓐᓂᒃ ᑕᒪᒃᑯᓇᙵᑦ ᐃᓄᑐᖃᕐᓂᒃ ᐊᒻᒪᓗ ᐃᓄᐃᑦ ᕿᑐᕐᖓᖏᓐᓂᒃ  ᐃᓅᓱᑦᑐᓂᓪᓗ ᐃᓅᓱᓐᓂᕐᓴᐃᑦ 
ᐃᓕᓐᓂᐊᖏᓐᓇᖁᓪᓗᒋᑦ ᐃᓄᑐᖃᕐᓂᒃ, ᐊᒻᒪᓗ ᐃᓄᑐᖃᐃᑦ ᐃᓚᐅᓕᕆᐊᒃᑲᓐᓂᕐᓗᑎᒃ ᖃᐅᑕᒫᑦ ᐃᓅᓯᖏᓐᓂᒃ ᓄᓇᓕᓐᓂᑦ.

18 ᑲᓇᑕᐅᑉ ᓄᓇᕗᓪᓗ ᒐᕙᒪᒃᑯᖏᑦ ᐱᓕᕆᖃᑎᒌᒋᐊᓖᑦ ᐋᖅᑮᓗᑎᒃ ᑮᓇᐅᔭᖃᖅᑎᑦᑎᓗᑎᓪᓗ ᐃᓄᐃᑦ ᐅᖃᐅᓯᖓᓐᓂᒃ 
ᐃᓕᓐᓂᐊᕋᔅᓴᓂᒃ ᐋᖅᑭᓯᒪᒍᑕᐅᓂᐊᖅᑐᒥᒃ ᑕᒪᕐᒥᒃ ᐃᓄᐃᑦ ᖃᓪᓗᓈᓪᓗ ᐃᓕᓐᓂᐊᖃᑦᑕᕈᓐᓇᖁᓪᓗᒋᑦ ᐃᓄᐃᑦ ᐅᖃᐅᓯᖓᓐᓂᒃ.

19 ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐱᒋᐊᖅᑎᑦᑎᔭᕆᐊᓖᑦ ᐃᓄᐃᑦ ᐊᑐᕐᓯᒪᔭᖏᑕ ᒥᔅᓵᓄᑦ ᑕᖅᑭᖃᖅᑎᑦᑎᖃᑦᑕᓂᕐᒥᒃ, 
ᐱᒋᐊᖅᑎᑕᐅᓗᓂ ᑕᒪᓐᓇ ᓄᓇᕗᒻᒥ ᐊᒻᒪᓗ ᑭᖑᓂᐊᒍᑦ ᓯᐊᒻᒪᖅᑎᓪᓗᒍ ᑲᓇᑕᓕᒫᒧᑦ.

ᐋᖅᑮᓂᖅ ᓄᓇᖅᑲᑎᒌᑦᑎᐊᖅᑐᓂᒃ

20
ᑲᓇᑕᐅᑉ ᒐᕙᒪᒃᑯᖏᑦ ᐃᓕᓴᕐᓯᓚᑦᑖᕆᐊᓖᑦ ᐊᖏᓂᖏᓐᓂᒃ ᐃᓅᓯᕐᒥᒃ ᑭᐱᓯᓂᐅᕙᑦᑐᑦ, ᐊᔪᓕᕈᑕᐅᓯᒪᔪᓂᒃ, 
ᑎᒍᔭᐅᒪᖃᑦᑕᖅᑐᓂᒃ ᐊᒻᒪᓗ ᐃᓄᑦᑎᒍᑦ ᐊᑲᐅᙱᓕᐅᕈᑕᐅᔪᒥᒃ ᕿᑭᖅᑕᓂ ᐱᔾᔪᑎᖃᖃᑦᑕᕐᖓᑕ ᑭᖑᕚᕇᑦ 
ᐊᔅᓱᕈᕈᑎᒥᓂᖏᓐᓂᒃ ᑕᐃᔅᓱᒪᓂ ᑕᒻᒪᕈᑎᒥᓂᕐᓂᒃ. 

21
ᑲᓇᑕᐅᑉ ᓄᓇᕗᓪᓗ ᒐᕙᒪᒃᑯᖏᑦ ᖃᐅᔨᒪᒋᐊᕆᐊᓖᑦ ᓈᒻᒪᑦᑐᒥᒃ ᐃᓄᐃᑦ ᐃᓅᓯᓕᕆᓂᕐᒧᑦ, ᐃᓱᒪᓕᕆᓂᕐᒧᑦ ᐊᒻᒪᓗ 
ᐊᔪᓕᕈᑎᖃᕐᓯᒪᔪᓄᑦ ᐃᖅᑲᓇᐃᔭᖅᑎᖃᑦᑎᐊᕋᓗᐊᕐᒪᖔᑕ  ᐱᓕᕆᐊᔅᓴᖃᑦᑎᐊᕋᓗᐊᕐᒪᖔᑕᓗ ᐊᑐᐃᓐᓇᐅᔪᓂᒃ 
ᑲᔪᓯᑎᑦᑎᒐᔭᖅᑐᓂᒃ ᐱᔭᕆᐊᖃᖅᑕᖏᓐᓄᑦ ᑕᒪᕐᒥᒃ ᓄᓇᕗᒻᒥ ᓄᓇᓖᑦ.

22
ᑲᓇᑕᐅᑉ ᓄᓇᕗᓪᓗ ᒐᕙᒪᒃᑯᖏᑦ ᖃᐅᔨᒪᒋᐊᕆᐊᓖᑦ ᒐᕙᒪᒃᑯᑦ ᐋᓐᓂᐊᖅᑐᓕᕆᓂᕐᒧᑦ, ᐃᓄᓕᕆᓂᕐᒧᑦ 
ᐃᓕᓐᓂᐊᕐᓂᓕᕆᓂᕐᒧᓪᓗ ᐱᓕᕆᐊᖏᑦ ᐱᔨᑦᑎᕋᐅᑎᒋᕙᑦᑕᖏᓪᓗ ᐊᑐᐃᓐᓇᐅᑦᑎᐊᕋᓗᐊᕐᒪᖔᑕ ᓄᓇᕗᒻᒥᐅᓄᑦ 
ᑐᙵᕕᖃᑦᑎᐊᕐᓗᑎᒃ ᑕᐃᒫᒃ ᐊᑐᐃᓐᓇᖁᑎᖃᕐᐸᒻᒪᑕ ᑲᓇᑕᒥᐅᑦ ᖃᓪᓗᓈᑦ ᓄᓇᖓᓐᓂᒥᐅᑦ.

23
ᑲᓇᑕᐅᑉ ᓄᓇᕗᓪᓗ ᒐᕙᒪᒃᑯᖏᑦ ᑲᒪᒋᐊᓖᑦ ᐃᓄᐃᑦ ᐃᓪᓗᓕᕆᓂᕐᒧᑦ ᐱᔭᕆᐊᖃᖅᑕᖏᓐᓂᒃ ᑮᓇᐅᔭᖃᖅᑎᑦᑎᓗᑎᒃ 
ᕿᓚᒻᒥᐅᔪᒥᒃ−, ᐊᑯᓐᓈᕿᔪᒥᒃ− ᐊᒻᒪᓗ ᐊᑯᓃᖅᑐᒥᒃ−ᐊᑐᕋᔭᖅᑐᓂᒃ ᓇᒻᒪᑦᑐᓂᒃ ᐊᑦᑕᓇᙱᑦᑐᓂᓪᓗ 
ᐊᖏᕐᕋᖃᑦᑎᐊᖁᓪᓗᒋᑦ ᑕᒪᕐᒥᒃ.

24

ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᖃᑎᒌᒋᐊᓕᑦ ᑲᒪᓗᑎᒃ ᐊᒻᒪᓗ 
ᐊᑐᖅᑎᑦᑎᒋᐊᒃᑲᓂᕐᓗᑎᓪᓗ ᐃᓄᐃᑦ ᐱᖃᑕᐅᖃᑦᑕᖁᓪᓗᒋᑦ ᐊᖑᓇᓱᖃᑦᑕᓂᕐᒥᒃ, ᐃᖃᓗᒐᓱᖃᑦᑕᓂᕐᒥᒃ 
ᓂᕿᔅᓴᓂᖃᑦᑕᓂᕐᒥᓪᓗ ᐆᒪᐃᓐᓇᑎᑦᑎᓂᐊᖅᑐᒥᒃ ᐱᔪᓐᓇᕐᓯᑎᑦᑎᒋᐊᒃᑲᓂᕐᓂᐊᖅᑐᒥᓪᓗ ᐃᓄᐃᑦ ᐃᓕᖅᑯᓯᖓᓐᓂᒃ 
ᓂᕿᔅᓴᖃᑦᑎᐊᖃᑦᑕᕆᐊᖃᕐᓂᖏᓐᓂᓪᓗ, ᐋᖅᑭᒋᐊᕐᓯᑎᑦᑎᓗᑎᒃ ᓂᕿᑦᑎᐊᕙᓕᕆᓂᕐᒥᒃ ᐊᒻᒪᓗ ᐃᑲᔪᕐᓗᑎᒃ ᓄᓇᓕᓐᓂᑦ 
ᒪᑭᒪᓇᓱᐊᕈᑕᐅᔪᓂᒃ.

25 ᑲᓇᑕᐅᑉ ᓄᓇᕗᓪᓗ ᒐᕙᒪᒃᑯᖏᑦ ᐃᓕᓐᓂᐊᑎᑦᑎᓂᖃᕆᐊᓖᑦ ᐊᓯᖏᓐᓂᓪᓗ ᐃᑲᔫᑎᖃᕐᓗᑎᒃ ᐱᕕᖃᖅᑎᑦᑎᓂᐊᖅᑐᓂᒃ 
ᐃᓄᓐᓂᒃ ᐱᖃᑕᐅᓪᓚᑦᑖᖃᑦᑕᓂᕐᒧᑦ ᐅᑭᐅᖅᑕᖅᑐᒥ ᐊᕙᑎᓕᕆᓂᕐᒥ ᖃᐅᔨᓴᖃᑦᑕᕐᓂᒥᒃ ᐱᓕᕆᖃᑦᑕᓂᕐᒥᓪᓗ.


